
IZVJEŠTAJ SA SEMINARA
„Standardi profesionalne etike za sudije i tužioce“
26. juni 2019. godine, hotel „Termag“, Jahorina
Na osnovu Programa stručnog usavršavanja i početne obuke za 2019-u godinu, Centar za edukaciju sudija i tužilca RS je u okviru zajedničke aktivnosti sa Centrom za edikaciju FBiH i Pravosudnom komisijom Brčko Distrikt BiH i u saradnji sa USAID-om (Projekat podrške pravosuđu), 26.juna u hotelu „Termag“ na Jahorini, organizovao završni seminar na temu „Standardi profesionalne etike za sudije i tužioce“.
Edukatori seminara su bili Aleksandra Martinović, sudija Ustavnog suda Federacije Bosne i Hercegovine i Mirza Hadžiomerović, disciplinski tužilac Ureda disciplinskog tužioca VSTV.
Seminaru je prisustvovalo 20 učesnika iz sudova i tužilaštava svih nivoa u Bosni i Hercegovini.
Nakon uvodnog obraćanja organizatora seminara, u okviru prve sesije je predstavljen Priručnik za primjenu Kodeksa sudijske etike i Kodeksa tužilačke etike. Izrada priručnika je rezultat saradnje Radne grupe za unapređenje integriteta i odgovornosti nosilaca pravosudne funkcije, Visokog sudskog i tužilačkog vijeća Bosne i Hercegovine i USAID-ovog Projekta pravosuđa u BiH. Osnovni cilj ovog Priručnika je da nosiocima pravosudne funkcije pruži praktične upute u primjeni zakona VSTV BiH, kodeksa sudijske i tužilačke etike i Smjernica za sprečavanje sukoba interesa u pravosuđu. Ovaj Priručnik podsjeća nosioce pravosudnih funkcija na ključne principe pravosudne etike i kako se oni primjenjuju u praksi. Namjera Priručnika je da nosiocima pravosudnih funkcija pruži potrebne informacije da na svakodnevnom nivou mogu donositi pravilne odluke pred različitim etičkim izazovima. Iako ne pretenduje da može da pruži odgovore na sva etička pitanja, ovaj Priručnik je dovoljno sveobuhvatan da može uputiti nosioca pravosudne funkcije kako pristupiti rješavanju raznorodnih etičkih dilema, koja si pitanja postaviti ili koga eventualno konsultovati.

Priručnik je objavljen na web stranicama USAID-ovog Projekta pravosuđa i CEST-a RS.

U okviru druge sesije, Mirza Hadžiomerović je izlagao na temu „Integritet nosioca pravosudne funkcije“, kao pojam koji obuhvata višestruke kvalitete koji se očekuju od svakog nosioca pravosudne funkcije. Tokom svog izlaganja, edukator se osvrnuo na primjereno lično ponašanje unutar/van institucije, ograničenja u pogledu ličnog ponašanja/odnosa u zajednici, korištenje ugleda pravosudne funkcije radi lične dobiti, darovi, nepotizam i favoriziranje. Posebnu pažnju je posvetio i pitanju korištenja društvenih mreža, što je izazvalo interesantnu diskusiju među učesnicima. 

U trećoj sesiji, Aleksandra Martinović je govorila o nezavisnosti i nepristrasnosti sudija. Ona je u toku svog izlaganja posebnu pažnju posvetila mandatu sudije, imunitetu sudije, prepoznavanju predrasuda/pristrasnosti , izuzeću sudija iz predmeta i vanjskom pritisku na sudove i sudije. 
U završnoj, četvrtoj sesiji, tema je bila „Sukob interesa i savjesnosti u obavljanju službenih dužnosti.

Nakon svake pojedinačne sesije, su obrađivani i analizirani hipotetički slučajevi u vezi sa obrađenom temom, prilikom čega su učesnici imali priliku za aktivno učešće, kao i da se u okviru diskusije iznesu određena pitanja i polemike sa kojima se susreću u praksi.

Uspješnosti seminara su svakako mnogo doprinjeli dugogodišnje iskustvo Aleksandre Martinović kao sudije i Mirze Hadžiomerovića kao disciplinskog tužioca.

Jedan od zaključaka ovog seminara je da je tema sudijske i tužilačke etike aktuelna tema s obzirom na činjenicu da je povjerenje javnosti u pravosuđe prilično narušeno, i da su neophodne edukacija, smjernice i mjere kojim bi se ponovo povratilo povjerenje i stabilnost  u pravosuđu. Istaknuta je značajna uloga udruženja sudija i tužilaca svih nivoa u ovom procesu. 

Seminar je ocijenjen kao vrlo uspješan i koristan uz napomenu da se očekuje da će svi imati velike koristi i od Priručnika. Učesnici su u evaluacionim obrascima, visokim ocjenama ocijenili i seminar i edukatore.
U Banjoj Luci, 2.7.2019. godine                                                                Podnosilac izvještaja:
      Rufa Mujičić
Viši stručni saradnik

